
Talba

MINUTI

Il-Minuti tal-Laqgħa Nru. 10 li saret fis-30 ta’ Ġunju, 2004 ġew konfermati.

  THE CHAIRMAN (Onor. Charles Mangion):  Korrispondenza m’għandniex u għalhekk nistgħu ngħaddu mal-ewwel għall-item li għandna fuq l-aġenda. 

RAPPORT ANNWALI TA’ L-AWDITUR ĠENERALI GĦAS-SENA 2002 (KONT.)

Ministry for Home Affairs – Joint Office System Evaluation. 

  THE CHAIRMAN:  Dan is-suġġett konna trattajnih meta ddiskutejna l-Ministeru tal-Ġustizzja fit-8 ta’ Marzu ta’ din is-sena, pero’ ħassejt li għandi nerġa’ nqanqlu fid-dawl ta’ każ li tqanqal issa u deher anke fuq il-gazzetti fejn hemm involut direttament il-Joint Office.  Huwa fatt li dan is-suġġett illum qed iqanqal mistoqsijiet dwar proprjeta’ li nbiegħet, għaddiet minn diversi jdejn, ġiet żviluppata u effettivament jirriżulta li hija tal-Knisja u li allura għaddiet għand il-Joint Office bis-saħħa ta’ l-Att ta’ l-1992.  

Jien xtaqt li wieħed iktar jitkellem b’mod ta’ informazzjoni dwar dan is-suġġett għaliex ovvjament jinteressa lill-pubbliku u forsi naraw x’wieħed jista’ jagħmel biex jilqa’ għal każijiet bħal dawn.  Jien naf li qed isir ħafna mill-Joint Office  - għaliex ikolli x’naqsam ma’ dan l-uffiċċju - u naf li hemm ċerti problemi amministrattivi għall-identifikazzjoni tal-proprjeta’ u sakemm din tkun tista’ tiġi identifikata mill-kummissjoni mwaqqfa apposta biex twassal għal dak il-proċess, pero’ jkun tajjeb li forsi wieħed jiddiskuti ftit ukoll dan il-punt u anke xi punti oħra li jistgħu jitqanqlu matul din il-laqgħa li wisq probabbli tkun l-aħħar waħda qabel ir-recess tas-sajf.  

Xtaqt issa nitlob lill-Awditur Ġenerali u lill-uffiċjali tal-Joint Office sabiex jingħaqdu magħna madwar il-mejda.

Is-Sur Joseph G. Galea, is-Sur Charles Deguara, il-Perit John Sciberras u s-Sur Joseph A. Sciriha ħadu posthom madwar il-Mejda.

  THE CHAIRMAN:  L-ewwel mistoqsija li xtaqt nagħmel hija proprju dwar dan il-każ li qed ikun pubbliċizzat ħafna fil-gazzetti dwar art tal-knisja li nbiegħet, eċċ.   Tistgħu tagħtuna l-pożizzjoni kif inhi sal-lum vis-à-vis l-Joint Office? 

  IS-SUR CHARLES DEGUARA  (Segretarju Permanenti fil-Ministeru tal-Ġustizzja u l-Intern):  Aħna m’għandniex diffikulta’ niddiskutu sistemi u proċeduri li qegħdin jintużaw u kif jista’ jsir titjib, anzi dak nixtiequ nagħmluh, pero’ ninsab informat li dan il-każ huwa sub judice u għalhekk ma nafx kemm għandna niddiskutuh per se waħdu b’mod daqshekk miftuħ.   

  THE CHAIRMAN:  Meta qed tgħid “sub judice”, jiġifieri l-Joint Office daħal fil-kwestjoni u għamel xi kawża?    U fuq liema kriterju?

  IL-PERIT JOHN SCIBERRAS (Direttur Ġenerali, Taqsima Proprjeta’ tal-Gvern):  F’dan il-każ partikolari għamilna mandat ta’ inibizzjoni u għandna kawża fil-qorti u nħoss li għadu m’huwiex il-lok li ċerti dettaljati jingħataw għax dan jista’ tippreġudika l-pożizzjoni tal-gvern f’dan ir-rigward. Nixtieq inżid ngħid ukoll li sa din il-ġimgħa stess saret kawża Kostituzzjonali kontra l-gvern u allura iktar u iktar wieħed għandu joqgħod attent xi jgħid u x’ma jgħidx fuq il-każ partikolari.  Dan ma jfissirx li aħna m’aħniex lesti li niddiskutu l-operat tal-Joint Office jew xi jsir f’każijiet simili, mhux f’dan il-każ biss imma f’kull każ ieħor, pero’ ma nħossx li huwa l-waqt, ladarba dan qiegħed sub judice, li jiġi diskuss dan il-każ partikolari.  

  THE CHAIRMAN:   Żgur li m’hijiex l-intenzjoni tal-Kumitat li jippreġudika b’xi mod l-interessi tal-gvern.  Ħalli nagħmel domanda in ġenerali.

Kull biċċa proprjeta’ li għaddiet għand il-Joint Office u qiegħda taħt Annex 8 ġiet irreġistrata jew hija suġġetta li qabel tiġi identifikata u maqbula mill-kumitat konġunt?   Issa fuq proċedura qed nitkellem.

  IS-SUR JOSEPH A. SCIRIHA (Direttur, Joint Office):   Il-proċedura hi li meta l-Knisja tgħaddilna proprjeta’ permezz ta’ property form, skond il-liġi d-dipartiment jagħmel il-verifikazzjonijiet, tiġi identifikata, isiru jekk ikun hemm xi kuntratti,  imbagħad tiġi rreġistrata fil-land registry skond il-liġi ta’ l-1992 backdated as from 18th February, 1993.  Jiġifieri l-proprjeta’ li għaddiet mill-Knisja lill-Joint Office tiġi rreġistrata backdated as from that date according to the Ecclesiastical Entities Properties Act. 

  THE CHAIRMAN:  Imma ma’ l-Att fl-1992 kien hemm annex tal-lista tal-proprjeta’, jiġifieri kien hemm lista’ tal-proprjeta’ li ġiet identifikata bħala li ġiet transferred, mhux neċessarjament verifikata.  Peress li qed tgħid li l-proprjeta’ tiġi rreġistrata backdated mill-1992, jekk ikun sar xi żball bejn l-1992 u l-2004 jista’ jirriżulta ċertu element ta’ konsegwenzi.  Jiġifieri jekk wieħed jiġih dubju u jaqbad site plan u jmur il-land registry u jiċċekkja jekk din l-art hijiex tal-Joint Office jew tal-Land Department, minħabba din it-tip ta’ proċedura ma jistax jeffettwa li jkollu xi dikjarazzjoni jew konferma mil-land registry fejn qed jgħidu li, per eżempju, din m’hijiex irreġistrata jew li m’hemm l-ebda caution jew titlu possessorju fuqha?

  IS-SUR JOSEPH SCIRIHA:  Jista’ jagħti l-każ imma l-gvern jirreġistra din il-proprjeta’ skond dik il-liġi wkoll saving third party rights.  Jiġifieri jekk ‘il quddiem jirriżulta li t-third party rights għandhom xi dritt fuqha jistgħu jsiru l-proċeduri biex nidentifikaw dik l-art, jekk isir xi caution naraw jekk għandhomx xi drittijiet fuqha, u jekk jirriżulta li hemm xi ħadd li għandu xi drittijiet fuqha jsiru verifikazzjonijiet imbagħad isiru l-emendi neċessarji.

  THE CHAIRMAN:   Huwa veru li din hija l-proċedura, imma mill-esperjenza nħoss li din il-proċedura forsi trid tiġi emendata, anke statutorjament.  Jiġifieri m’iniex qed ngħid li qed timxu ħażin jew xi ħaġa jew oħra, imma minħabba t-tul ta’ żmien li qed tieħu l-proċedura kif stabbilita bil-liġi fejn għaddew 12-il sena u hemm lista twila ta’ proprjeta’ li m’hijiex irreġistrata l-land registry … U qed ngħid dan fid-dawl ukoll tal-fatt li dwar ir-reġistrazzjoni ta’ l-art hemm il-ħsieb ukoll li prattikament il-pajjiż kollu jiġi rreġistrat almenu b’titlu possessorju, jiġifieri dejjem saving third party rights.  Fl-aħħar mill-aħħar l-iskop ta’ dan kollu huwa li jkun hemm aktar sigurta’ fit-titlu.  Illum il-proprjeta’ hija waħda mill-aktar elementi importanti u aktar ma jgħaddi ż-żmien il-valur tagħha iktar qed jisplodi ‘l fuq u allura aktar ma jkollna element ta’ ċertezza fit-trasferiment tal-proprjeta’ aktar ikun aħjar għal kulħadd.  Jidhrilkom li din il-proċedura tista’ tiġi mtejba fiċ-ċirkostanzi, anke minħabba l-esperjenza? 

  IL-PERIT JOHN SCIBERRAS:   Mr Chairman, kif taf inti, biex tiġi rreġistrata proprjeta’ ma tistax taħrab ċerti rekwiżiti.  U waħda mir-rekwiżiti hija dik grafika; trid tagħmel pjanta, tmur fuq il-post tiċċekkja u tasal biex tkun tista’ tirreġistraha.  Bażikament dan jinvolvi riżorsi umani.  Jekk inħarsu lejn x’sar f’dawn l-aħħar sentejn minn mindu l-Joint Office sar jifforma parti mit-taqsima tiegħi, naraw li bir-riżorsi li hemm, li bażikament jinkludu perit wieħed u tliet uffiċjali tekniċi, mexjin.  U dan minbarra l-fatt li dawn in-nies jagħmlu wkoll xogħol ieħor.  Naturalment, jekk ikun hemm iktar riżorsi umani allura r-reġistrazzjoni ssir iktar malajr.  

Kif qed tgħid inti stess, il-Joint Office twaqqaf għal għaxar snin u l-idea kienet li kemm jista’ jkun malajr jiġi rreġistrat kollox, pero’ dan mhux il-każ għas-sempliċi raġuni - jien ma nistax nitkellem fuq ta’ qabli imma nista’ nitkellem biss fuq dawn l-aħħar sentejn - …  Huwa żgur li r-riżorsi umani li hemm għamlu iktar minn ħilithom biex dak kollu li jistgħu jagħmlu jagħmluh u kemm jista’ jkun jirreġistraw proprjeta’ irreġistrawha.    Forsi s-Sur Sciriha jista’ jagħtikom il-figuri għal dawn l-aħħar sentejn.  

  IS-SUR JOSEPH SCIRIHA:   Kif għedt qabel, kull property form trid tiġi korretta permezz tal-correction sheet u tiġi approvata mill-control committee. Fis-sena 2001 ma konniex inżommu records, fis-sena 2002 ġew approvati 1,383 correction sheets u property forms, fis-sena 2003 ġew approvati 3,032 correction sheets and property forms, and by the end of the year 2003 kien hemm 9,064 corrections. 

Rigward registrations, fis-sena 2001 kien hemm 773, fis-sena 2002 kien hemm 944, fis-sena 2003 kien hemm 1,517 u b’kollox sa l-aħħar tas-sena 2003 ġew reġistrati 8,519 proprjeta’.   Dan biex nuri li f’dawn l-aħħar sentejn kien hemm titjib fil-proċedura biex jiġu rreġistrati dawn il-proprjetajiet.

  ONOR. JOSEPH SAMMUT:  Kemm hemm attwalment proprjeta` li trid tiġi rreġistrata?

  IS-SUR JOSEPH SCHRIHA:   Madwar 35,000 proprjeta’.  

  ONOR. JOSEPH SAMMUT:  Jiġifieri f’dawn l-aħħar sentejn ġew irreġistrati madwar 10,000 u dan l-uffiċċju ilu mwaqqaf mill-1992.  Qed nifhem tajjeb? 

  IS-SUR JOSEPH SCHRIHA: Irrid ngħid ukoll li min-naħa tal-Knisja għadhom m’għaddewlniex il-property forms kollha; fil-fatt għaddewlna madwar 23,000.

  THE CHAIRMAN:  Il-property forms li jgħaddulkom il-Knisja jkunu għaddew mill-proċess tal-kumitat konġunt?  

  IS-SUR JOSEPH SCHRIHA:  Le, dawn jgħaddulna l-property forms biss, ma jfissirx li jkunu kollha approvati mill-kumitat.

  IL-PERIT JOHN SCIBERRAS:   Biex niftehmu, meta l-Knisja tgħaddilna l-property form tkun qed tagħtina l-informazzjoni li għandha hi fuq dik l-art.  Jekk per eżempju, ikun hemm biċċa art li skond annex 8 fiha tlett itmiem imbagħad  meta tiġi nvestigata mill-control committee, minflok tlett itmiem jinstab li jkun fiha erbgħa, ovvjament ikun irid jiġi aġġudikat il-prezz.   Allura kull property form - li jkun fiha d-dokumentar kollu li għandha l-enti ekkleżjastika – tkun trid tiġi nvestigata, tgħaddi mill-control committee, u jekk ikun hemm xi emenda tkun trid issir, imbagħad tkun tista’ tiġi rreġistrata.  

Jiġifieri meta inti qed titkellem fuq 35,000 proprjeta` li ngħataw lid-dipartiment li ġie ssettjat mill-bidu u ma kienx hemm dik l-esperjenza fih, tifhem għaliex ċerti affarijiet damu biex jibdew jingranaw.   (Interruzzjonijiet)  Is-Sur Schriha qed jgħidli li l-art agrikola kollha trid tiġi emendata b’xi mod jew ieħor.

  THE CHAIRMAN:  Rimarki?  L-Onor. Chris Aguis.

  ONOR. CHRIS AGUIS:  Sur Sciberras, inti qed tgħid li l-Joint Office għandu tmexxija ta’ 35,000 proprjeta’.  Allura l-kirjiet u l-ċnus tagħhom kollha jitħallsu lill-Joint Office jew għad hemm proprjetajiet minnhom li titħallas lill-Knisja?

  IL-PERIT JOHN SCIBERRAS:  Safejn naf jien din id-domanda diġa’ saret u ġiet imwieġba, pero` ma jimpurtax nerġa’ ngħid li le, suppost dawk li huma tal-Joint Office – ma rridux ninsew li meta sar il-kuntratt kien hemm proprjetajiet li baqgħu tal-Knisja; hawnhekk issemmiet l-annex 8 imma hemm ħafna annexes mal-kuntratt fosthom annex li turi l-proprjetajiet li baqgħu għand il-Knisja u li l-Joint Office jrid jirreġistra f’isem il-Knisja - il-ħlas irid isir għand il-gvern.  Fejn jinstab li kien hemm xi proprjeta` li għaddiet għand il-gvern, pero` kien hemm xi ħadd minn xi enti ekkleżjastika li żbalja u baqa’ jiġbor il-flus hu – din fil-fatt tqajmet fil-control committee - ħadna dawk il-flus kollha li suppost inġabru mingħand il-gvern.  

  IS-SUR JOSEPH SCHRIHA:  Nixtieq inżid ngħid ukoll li hemm proprjetajiet li għadhom m’għaddewlniex id-dettalji tagħhom il-Kurja u wkoll jitħallsu lill-Joint Office.  Kif jiġu jħallsu niftħulhom temporary file u nirriferu dik l-informazzjoni lill-Kurja ħalli huma jgħaddulna l-proprjeta`.  

  IL-PERIT JOHN SCIBERRAS:  Ta’ min jinnota, biex tkunu tafu x’inhu jiġri, li bħalissa l-kirjiet li jiġbor il-gvern ta’ proprjeta` li minn dejjem kienet tiegħu qegħdin kollha computerised u anke l-irċevuti u l-avviż biex titħallas il-kera joħroġ through the computer.   Bil-ftit riżorsi li għandna, fl-aħħar sitt xhur konna mpenjati nagħmlu ta’ Għawdex kollu; kważi spiċċajna l-kirjiet ta’ Għawdex u nispera li sa nofs din is-sena nkunu f’pożizzjoni li anke l-kirjiet ta’ Għawdex jibdew joħorġu b’dan il-metodu.  Malli nispiċċaw dawn, se nibdew indaħħlu fil-computer dawk il-kirjiet li jinġabru mill-Joint Office  - fl-aħħar mill-aħħar dawn huma kirjiet tal-gvern għalkemm hemm nies jaħsbu li għax huma tal-Joint Office allura huma xi ħaġa differenti; m’huma differenti xejn għax dawn huma proprjetajiet tal-gvern - u se jibdew joħorġu bl-istess mod.   Pero` se jkolli nerġa’ ngħid li meta inti għandek sezzjoni ta’ sitta jew sebgħa min-nies li apparti l-affarijiet l-oħra jridu jagħmlu dan kollu, mhux daqshekk faċli.  Ir-rent collection section li għandna fid-Dipartiment ta’ l-Artijiet fil-Baviera, li finalment dan ix-xogħol irid isir minnha, fiha sebgħa min-nies.  Dawn in-nies, minbarra li jridu joqogħdu jiġru wara min ma jħallasx il-kera, ilestu l-ittri uffiċjali, jaċċertaw ruħhom li dak li jiġbru l-kunsilli lokali jaqbel eżattament, iridu wkoll jagħmel dan ix-xogħol.

  THE CHAIRMAN:  L-Onor. Robert Arrigo.

  ONOR. ROBERT ARRIGO:  Minn dan li qed tgħidu jidher li nofs il-proprjetajiet li tawkom l-informazzjoni dwarhom il-Knisja huma lesti.  Allura issa se tkomplu għaddejjin bl-istess rata fis-snin li ġejjin?  Tistgħu tgħidulna x’hemm flus outstanding mill-ħlasijiet li ma sarux?  

  IL-PERIT JOHN SCIBERASS:  Jien se nirrispondi l-ewwel parti tad-domanda u t-tieni parti jirrispondiha s-Sur Schriha.  Nerġa’ ngħid li jekk nibqgħux mexjin bl-istess rata jew le jiddependi fuq ir-riżorsi umani.  Il-control committee jiltaqa’ żgur darba fix-xahar - u anke iżjed fejn ikun hemm bżonn – u m’għandu xejn pending.  Fil-fatt jiena wieħed mill-membri tal-control committee u miegħi hemm tlieta oħra, pero` naf li kollha naqblu li jekk ikun hemm bżonn li l-control committee jiltaqa’ iktar, per eżempju, darba kull ħmistax, dan se jiltaqa’.  Pero’ jekk dawk il-ftit nies li għandna ma jkunux ippreparaw ix-xogħol li huwa neċessarju biex jgħaddi għand il-control committee, allura dan ikun għalxejn li jiltaqa’.  Aħna nużaw dak li ħaddieħor jgħaddilna, u m’hijiex kwestjoni li nista’ ndaħħal iktar periti jew iktar tekniċi.    

  IS-SUR JOSEPH A. SCIRIHA:  Rigward il-ħlas tal-kirjiet nista’ ngħid li minn mindu sirt direttur jien kont għamilt pjan ta’ kif se ndaħħluhom, speċjalment l-arretrati.  Nista’ ngħid li fis-sena 2002 mill-ammont kollu li ġbarna kien hemm 10% arretrati, fis-sena 2003 l-arretrati vis-à-vis l-ammont kollu kien ta’ 28% u din is-sena għall-ewwel sitt xhur l-arretrati telgħu għal 42%.  

  THE CHAIRMAN:  Niġi ftit għall-property forms.  Meta jiġu sottomessi dawn il-forms, ikollhom magħhom pjanta jew site-plan?

  IS-SUR JOSEPH A. SCIRIHA:  L-artijiet agrikoli jkollhom pero’ l-proprjetajiet urbani ma jkollhomx.

 THE CHAIRMAN:  U huwa diffiċli min-naħa tal-Knisja biex jannettu pjanta jew site-plan mal-forms?

 IS-SUR JOSEPH A. SCIRIHA:  Jekk ikunu available min-naħa tal-Kurja ma jkunx hemm diffikulta` u jgħadduhielna, imma jista’ ikun li jkollhom diffikulta` biex jidentifikaw il-proprjeta’.

  IL-PERIT JOHN SCIBERRAS:  Apparti dak li qed jgħid is-Sur Schriha ma rridux ninsew li l-Kurja m’humiex qed jagħmlu pjanti apposta biex jgħadduhom mal-property forms, imma jgħaddulna dak li għandhom.  Allura inti jista’ ikun li tispiċċa bi pjanta li tkun f’forma ta’ sketch li ġejja minn xi 70, 80, 100, 120 u anke 150 sena ilu u tkun trid tinterpretaha għal fuq il-pjanti l-ġodda.  Dan ifisser li trid tmur fuq il-post.  Issa kien hemm min issuġġerixxa li l-pjanti għandhom isiru minn fuq dik li jagħtuna mingħajr ma mmorru fuq il-post, pero’ jien naħseb li jekk nagħmlu hekk inkunu qed nidħku bina nfusna u nkunu qed nimminaw ir-reġistru ta’ l-artijiet għax ma jistax ikun li inti tmur tirreġistra proprjeta` minn fuq pjanti li m’humiex eżatti u ċari.

  THE CHAIRMAN:  Perit, I beg to differ dwar dan.  Jien nifhem li m’għandux isir hekk meta tiġi biex tagħmel titlu assolut għaliex ikun hemm bżonn ta’ aċċertazzjoni bħalma qed insemmu, pero` meta intom tagħmlu l-applikazzjonijiet tagħkom, dawn dejjem ikunu subject to third party rights jew inkella huma possessorji.  Peress li hemm ħafna property forms li qed jiġu sottomessi, nistgħu naraw jekk hemmx xi mezz li bih wieħed jista’ jirreġistra dawn il-proprjetajiet, b’mod temporanju, jew sejħulha li tridu, biex effettivament jekk jiena - nitkellem għalija li jien nutar fil-proprjeta` - immur nara jekk art hijiex tal-gvern jew tal-Knisja, inkun nista’ nġib dik l-informazzjoni?

  IS-SUR CHARLES DEGUARA:  Fil-fatt, kif diġa’ intqal f’Marzu, l-għelieqi ġew irreġistrati mingħajr ma saru verifiki biex dan il-proċess kemm jista’ ikun jitħaffef.  Imma kif qal il-perit, fil-każ ta’ proprjeta’….

  THE CHAIRMAN:  Imma ħafna mill-proprjeta` urbana jkollha n-numru u allura wieħed jista’, peress li kwalunkwe reġistrazzjoni hija temporanja, biex wieħed ikun jista’ l-ewwel jitfa’ r-registration hemmhekk …  Ħafna drabi - nitkellem fuq  prattika privata – meta jkun hemm denunzja xi ħadd li wiret proprjeta` u tkun fil-land registration, iġiblek pjanta u taqbad tirreġistraha, imma b’daqshekk ma jfissirx li dak għandu titlu fuqha u ma jfissirx li ma jistax ikun hemm terza parti li tista’ tattakka dak it-titlu minn fejn qiegħed irreġistrat, pero’ for all intents and purposes tirreġisrah u għandek l-għaxar snin imbagħad sakemm jiġi titlu assolut.  Allura, jekk fil-property forms hemm ċerta informazzjoni, pjanti jew dettalji ta’ numru ta’ residenzi, m’huwiex possibbli li forsi nikkonċentraw fuq reġistrazzjoni ta’ din it-tip bħala miżura kawzjonarja, imbagħad inkomplu bil-proċeduri li semmejtu intom?   

  IS-SUR JOSEPH A. SCIRIHA: Mr Chairman, inti taf biżżejjed li biex nirreġistraw proprjeta’  l-ewwel trid issir il-pjanta u l-verifikazzjoni tagħha.  Jiġifieri qabel ma ssir il-verifikazzjoni ma nistgħux nirreġistraw, biss sentejn ilu kien sar eżerċizzju biex fil-każ ta’ dawk il-proprjetajiet agrikoli li kellha l-Knisja u li għaddew għand il-Joint Office kienet intbagħtet indikazzjoni lil-land registry li dawk huma proprjeta` tal-Knisja biex jekk xi ħadd imur il-land registry biex jirreġistra dik il-proprjeta` ikollhom indikazzjoni.  Meta jkun hemm xi proprjeta` li se tiġi rreġistrata, il-land regristrar jiktbilna ittra fejn jistaqsina jekk għandniex xi ngħidu fuqha u min-naħa tagħna jsiru l-verifikazzjonijiet. 

  THE CHAIRMAN:  Kieku wieħed kellu jaqsam il-proprjeta` li se tiġi trasferita lill-gvern bejn dik urbana u dik mhux urbana jew agrikola, il-perċentwali bejn wieħed u ieħor kif jirriżulta?

  IS-SUR JOSEPH A. SCIRIHA:  Informazzjoni dwar dan m’għandix pero’ għandi l-ammonti li hemm inputted fid-database.  Nista’ ngħid li ċnusijiet temporanji hemm 6,475, ċnusijiet perpetwi hemm 8,385, rurali hemm 2,170 u agrikoli 6,384.  Imbagħad hemm ammont ta’ files temporanji li ma nistgħux nidentifikaw x’inhuma.  B’kollox hemm inputted fid-database 25,748.   

  THE CHAIRMAN:  Meta qed ngħidu “inputted fid-database” qed nirriferu għal tal-Joint Office  jew tal-land registry?
  IS-SUR JOSEPH A. SCIRIHA:  Le, inputted fid-database tagħna, mhux reġistrati.  

  THE CHAIRMAN:  Aktar rimarki?  L-Onor. De Marco.

  ONOR. MARIO DE MARCO:  Skond il-liġi, ir-reġistrazzjoni ta’ l-artijiet għandha titlu possessorju vis-à-vis terzi persuni, pero` f’ċerti każi l-land registrar għandu d-dritt li joħroġ ċertifikat ta’ titlu assolut.  Fil-fatt kemm minn dawn it-8,000  ċertifikat maħruġ mir-reġistru ta’ l-artijiet huma taħt titlu assolut?

  IS-SUR JOSEPH A. SCIRIHA:  Il-proprjeta` kollha tal-Joint Office huma b’titlu assolut, dejjem saving third party rights.

  ONOR. MARIO DE MARCO:  Imma l-liġi stess – jidhirli li ġiet emendata riċentement – tagħti jedd lill-reġistru ta’ l-artijiet jirreġistra b’titlu assolut, jiġifieri tista’ issir reġistrazzjoni mir-reġistratur ta’ l-artijiet fejn mhux qed jiġi ddikjarat li huwa titlu assolut as such, u dak it-tip ta’ ċertifikat ikollu natura possessorja.   Jiġifieri inti qed tgħidli li r-reġistru ta’ l-artijiet dejjem joħroġ titlu ta’ absolute ownership?   

  IL-PERIT JOHN SCIBERRAS:  Imma wara għaxar snin.   

  ONOR. MARIO DE MARCO:  Imma l-liġi mhux hekk tgħid.  Jekk wieħed iħares lejn il-proviso tal-liġi li jitkellem fuq ċertifikat li joħroġ ir-reġistratur ta’ l-artijiet isib li l-ewwel paragrafu jgħid li  dak huwa ta’ natura possessorja vis-à-vis terzi persuni, pero` f’ċerti każi ċ-ċertifikat maħruġ jista’ ikun ukoll ta’ proprjeta` assoluta.  

  THE CHAIRMAN:  Qabel kien titlu assolut, imma mbagħad fl-1993 kienet ġiet emendata l-liġi.  Jiġifieri sa l-1993 kien joħroġ titlu assolut, wara l-1993 jagħtik possessorju, imbagħad jgħaddu l-għaxar snin biex jagħtik l-assolut.  

  IL-PERIT JOHN SCIBERRAS:  Apparti minn hekk, bħala policy tad-dipartimenti li jaqgħu fit-taqsima proprjeta` tal-gvern, meta nagħmlu reġistrazzjoni u xi ħadd iġibilna prova inkomputabbli li dik veru m’hijiex tal-gvern imma hija tiegħu, aħna stess nirtiraw ir-reġistrazzjoni mhux noqogħdu nissuppervjaw u ngħidu le, għax aħna rreġistrajniha.  Pero` ovvjament, jekk ikun hemm anke l-iċken dubju, aħna bħala l-amministraturi tal-proprjeta` tal-poplu nibqgħu ninsistu li hemm dak id-dubju u rridu nkunu ċerti qabel ma naċċettaw li proprjeta’ m’hijiex tal-gvern.   

  THE CHAIRMAN: Naqbel miegħek u sewwa tagħmlu fl-opinjoni tiegħi, imma jekk, per eżempju, ikollok proprjeta` li għandek storja tagħha li tmur lura 50 jew 60 sena fejn ikun hemm li din dejjem għaddiet minn id għal oħra b’kuntratti evidenti, tikkunsidrawha bħala evidenza?

  IL-PERIT JOHN SCIBERRAS:  Aħna għandna l-avukati tagħna u naċċertak li dawn jmorru aktar minn 50 jew 60 sena – personalment naħseb li jkun hemm bżonn li wieħed jasal iktar.  

  THE CHAIRMAN:  Il-50 u s-60 sena ma tfajthomx leġġerment.  Inti taf li wara għaxar snin kuntratt jiġi b’titlu assolut.  Għalhekk qed nistaqsi jekk hemmx xi kriterji jew inkella jekk tkunx fid-diskrezzjoni ta’ l-avukat.  

  IL-PERIT JOHN SCIBERRAS:  Din m’hijiex kwestjoni ta’ diskrezzjoni imma hija kwestjoni ta’ provi ċari għaliex wara kollox ma rridux ninsew li ma teżistix preskrizzjoni kontra l-gvern u allura, jekk ma jkunx hemm provi ċarissimi żgur li m’aħniex se naċċettaw li jgħidulna li proprjeta’ mhijiex tal-gvern.  

  THE CHAIRMAN:  Aktar domandi?  L-Onor. Arrigo.

  ONOR. ROBERT ARRIGO:  Fil-fatt illejla bdejna d-diskussjoni billi semmejna l-każ li bħalissa jinsab sub judice.  Jien li jinkwetani f’dan kollu huwa kif se jkun effettwat iċ-ċittadin li wara kollox aħna qegħdin nirrappreżentaw hawnhekk.  Jintrebaħ jew le il-każ, kif se jiġi effettwat iċ-ċittadin?  

  IS-SUR CHARLES DEGUARA:  Imma fuqhiex qegħdin nitkellmu?  Fuq ir-reġistrazzjoni jew fuq il-Joint Office?  Għaliex dawn huma żewġ issues separati.

  ONOR. ROBERT ARRIGO:  Jien qed nistaqsi jekk min qed jgħix hemmhekk illum hijiex se tinbidillu ħajtu.

  THE CHAIRMAN:  Naħseb li at this stage ma nistgħux nikkummentaw dwar dan.  

L-idea kollha hi li naraw kif jista’ jitħaffef il-proċess.  Milli qal il-Perit Sciberras  jidher li l-ikbar  handicap li qed iħoss id-dipartiment hija n-nuqqas ta’ manpower.    

  IS-SUR CHARLES DEGUARA:  Mhux biss għaliex imbagħad hemm diffikultajiet oħra bħal, per eżempju, li ċerta informazzjoni għadha ma ġietx mingħand il-Knisja u allura aħna ma nistgħux immexxu.  Jiġifieri m’hijiex biss kwestjoni ta’ nuqqas ta’ manpower.

  THE CHAIRMAN:  Iva, imma ejjew neħduhom waħda waħda. Jekk wieħed isaħħaħ il-manpower – naf li jridu jkunu nies tekniċi – forsi jkun jista’ jħaffef l-affarijiet.  It-tieni element ta’ problema, jekk fhimt sew, hija li għadha ma waslitx l-informazzjoni kollha.  Ma nafx jekk hemmx xi affarijiet oħra li wieħed jista’ jidentifika biex jiġu ndirizzati.

  IL-PERIT JOHN SCIBERRAS:  Ħalli nibdew mill-manpower.  Mingħajr ma noqgħod nidħol fid-dettall - għax ir-risposta hija ovvja – ngħid biss li l-Joint Office  illum il-ġurnata, mid-direttur sa l-iċken skrivan, jgħodd in-numru ta’ 22 ruħ.  U nieqaf hawhekk fuq dan; m’iniex se nikkummenta iktar.  Jekk issa wieħed se jistenna li għax se jġib 20 ruħ oħra allura f’kemm tgħodd tlieta se jibdew isiru l-mirakli …  Naħseb li kulħadd jifhem li mhux billi ġġib in-nies għax ix-xogħol huwa speċifiku u lil dak li jkun trid tgħallmu qabel ma litteralment tħalli r-riedni f’idejh. Jien ma neskludix li jista’ ikollna informazzjoni aħjar, pero` mid-diskussjonijiet li jkollna fil-control committee nista’ ngħid kważi ċert li l-informazzjoni li għandhom l-entitajiet ekklesjastiċi qiegħda b’xi mod jew ieħor tasal għandna għax ir-rapport li hemm bejn l-erba’ membri tal-control committee  huwa wieħed tajjeb ħafna u ma nistax ngħid li qed tinżamm xi informazzjoni.  Ovvjament kieku hemm informazzjoni aħjar u aktar ċara jkun aħjar għalina għax jitħaffef il-proċess, pero` l-informazzjoni li tingħata lill-gvern fuq il-proprjeta` żgur m’hijiex ħaġa li jista’ jikkontrollaha l-gvern.

  THE CHAIRMAN:  Jien għalhekk ippruvajt nisseparahom.  Huwa veru, u naqbel miegħek, li trid nies tekniċi, imma jekk inti tibda trawwem lin-nies, tista’ tissolleva l-problema?  Naħseb li jekk ma titjiebx fl-ewwel sena, titjieb fit-tieni sena.  

  IL-PERIT JOHN SCIBERRAS: Għedt mill-ewwel li żgur li hemm bżonn iktar minn 22 ruħ biex jamministraw dik il-proprjeta`, pero` rigward it-tip ta’ informazzjoni li tasal għand il-Joint Office żgur li ma tistax tiġi sollevata min-naħa tal-gvern.   

  IS-SUR JOSEPH SCHIRIHA:  Nista’ forsi nżid ħaġa oħra. Fuq verification, jiġifieri meta tiġi l-property form u ssir il-verifikazzjoni, hemm persuna waħda biss taħdem fuqhom.  Voldieri wieħed jista’ jimmaġina x-xogħol li jinvolvi speċjalment meta jkollok proprjeta` li tkun ilha ġejja xi 100 sena u min jaf kemm-il darba jkun inqasam iċ-ċens.  

Nixtieq ngħid ukoll li matul dawn l-aħħar sentejn saru anke r-reconciliations  għax id-duty  tal-Joint Office  mhuwiex biss ir-reġistrazzjoni imma rridu ngħalqu l-proprjeta`, jiġifieri ssir verifikazzjoni ta’ l-ammont li kien hemm fl-annex 8 ma’ l-ammont li suppost il-gvern irid iħallas, jew viċi versa.  F’dawn l-aħħar sentejn, sa dan ix-xahar,  għalaqna 25 entita’.  Dan huwa xogħol voluminuż  - hawnhekk għandi każ ta’ proprjeta` ta’ entita` waħda li hija żgħira ħafna u tistgħu taraw il-volum ta’ karti li hawn – li jieħu ħafna ħin. 

  THE CHAIRMAN:  Sur Schiriha, jien nifhem x’inhuma l-problemi li għandkom għax ovvjament fix-xogħol tiegħi ikolli x’naqsam magħhom, imma fid-dawl  ta’ l-opinjoni ġenerali li s-settur pubbliku huwa bloated b’ħafna nies, forsi nistgħu nissuġġerixxu – hawnhekk hawn preżenti s-Segretarju Permanenti fl-Uffiċċju tal-Prim Ministru – li wieħed jiffoka fuq dawn il-bżonnijiet ta’ manpower  għaliex dan huwa uffiċċju importanti ħafna, kemm għall-pubbliku in ġenerali kif ukoll għall-gvern għaliex huwa revenue collecting.  Għalhekk, meta qegħdin nitkellmu b’mod ġenerali fuq is-settur pubbliku, fejn hemm numru kbir ta’ nies li forsi huma underemployed,  jista’ forsi wieħed jibda jikkunsidra kif jirriorganizza l-affarijiet aħjar.  Dan huwa wieħed mis-suġġerimenti - naħseb li kulħadd jaqbel miegħu – li permezz tiegħu forsi jkollkom aktar nies għall-għajnuna.  Jien naf x’inhuma l-problemi li għandkom u bl-ebda mod ma kien l-iskop tal-Kumitat li niġbdu xi kundanna fuq xi ħadd; l-iskop huwa sempliċement li l-pubbliku għandu interess partikolari, kemm min joqgħod f’postijiet biċ-ċnus temporanji jew mhux temporanji, kemm min għandu proprjeta` li qed jgħix fiha u jixtieq jixtri jew jifdi u anke dawk li jixtiequ li jkollhom ċertezza fuq it-titlu tal-proprjeta`.  Jiġifieri din hija xi ħaġa li tinteressa lil kulħadd.

Xtaqt apparti dan nistaqsi xi ħaġa oħra.  Tistgħu forsi tgħidulna jekk il-bonds li kellhom jiġu mifdija meta ġiet trasferita l-proprjeta` - kien hemm issue ta’ bonds li riedu jinfdew fi Frar ta’ l-2003 li fuqhom hemm imgħaxijiet ta’ madwar 7% -  u li mill-informazzjoni li għandi għadhom ma ġewx mifdija, ġewx imġedda?  Possibbli tgħidulna x’qed isir, jekk huwiex qed jinbena xi sinking fund jew hemmx xi ħsieb li jinbena xi sinking fund min-naħa tal-Joint Office jew kellkomx instructions simili?  Għaliex forsi m’hijiex deċiżjoni tagħkom li jinbena xi sinking fund għal meta dawn jiġu effettivament mifdija.  

  IS-SUR CHARLES DEGUARA:  Rigward sinking funds huwa l-Ministeru tal-Finanzi li jiddeċiedi dwarhom, jiġifieri hija prerogattiva tagħhom.

  THE CHAIRMAN:   Imma ma takom l-ebda instructions(
  IS-SUR CHARLES DEGUARA:  S’issa le.  

  THE CHAIRMAN:   Allura s-sinking fund li rriferejtu għalih għalxiex qiegħed (  

  IS-SUR  JOSEPH SCHIRIHA:  Dak huwa s-sinking fund li kien sar fil-bidu meta saret il-liġi.  

  THE CHAIRMAN:  Tal-land registry(  

  IS-SUR  JOSEPH SCHRIHA:  Le.

  THE CHAIRMAN:  Imma l-iskop ta’ dan is-sinking fund kien biex ikun hemm il-flus fih għall-fidi tal-bonds(  

  IS-SUR JOSEPH SCHIRIHA:  Iva.

  THE CHAIRMAN:   Mela fl-1992 kien twaqqaf dan is-sinking fund bil-għan li jittieħdu l-policies ħalli mid-dħul li jkollu l-Joint Office, mhux mill-kirijiet imma minn dħul ieħor, ikunu jistgħu jiġu mifdija dawn il-bonds.  Tista’ tgħidilna kemm hemm flus f’dan is-sinking fund illum(  

  IS-SUR JOSEPH SCHIRIHA:  M’għandix din l-informazzjoni.  

  THE CHAIRMAN:  Imma hemm it-Lm28 miljun jew parti minnhom(  Għax l-ispiża ta’ dawn il-bonds hija ta’ iktar minn Lm28 miljun u apparentement qed tgħidilna li dan is-sinking fund huwa ’l bogħod minn din is-somma.  Għandkom xi struzzjonijiet mill-Ministeru tal-Finanzi biex jinbdew xi policies jew inizjattivi?  Għax finalment dawn il-bonds xi darba jridu jiġu mifdija.  

  IS-SUR JOSEPH SCHIRIHA: M’għandna l-ebda informazzjoni.  

  THE CHAIRMAN:  Aktar domandi?  L-Onor. De Marco.

  ONOR. MARIO DE MARCO:  Ħalli mmur lura għall-punt li ssolevajt qabel inti, Mr Chairman.  Il-kwestjoni tar-reġistrazzjonijiet ilha tqajjem ftit concern u jidher li hemm żewġ fatturi għad-dewmien; in-nuqqas ta’ informazzjoni li tasal mill-Knisja jew forsi informazzjoni li mhux dejjem tkun kompleta jew mhux totalment korretta għax forsi jkun hemm diskrepanza fil-kejl u affarijiet bħal dawn, u l-aspett ta’ manpower.  Imma jien nistaqsi:  Il-fattur l-aktar kontributorju għax qegħdin lura  fir-reġistrazzjonijiet ta’ l-artijiet huwa n-nuqqas ta’ informazzjoni jew in-nuqqas ta’ manpower?  Qed nistaqsi dan ħalli wieħed ikun jista’ jindirizza l-problema.

  IS-SUR CHARLES DEGUARA:  Mingħajr dubju huwa l-manpower.  

  ONOR. MARIO DE MARCO:  Idealment biex insolvu l-problema, il-complement ta’ l-istaff, li jekk fhimt sew bħalissa huwa ta’ 22, sakemm għandu jitla’ u kif għandu jkun imqassam(
  IL-PERIT JOHN SCIBERRAS:  Għandna struttura sħiħa dwar x’għandna bżonn nies, pero’ m’hijiex qiegħda hawnhekk – jekk ikun hemm bżonn nippreżentawha darb’oħra. Din l-istruttura ħdimniha abbażi ta’ kemm għandna bżonn nies biex kemm jista’ jkun dan ix-xogħol …  Għax jekk inti m’għandekx informazzjoni u għandek numru żgħir ta’ nies, dawn se titfagħhom fuq dawk l-affarijiet li huma iktar ħfief biex isiru, m’għandekx iċ-ċans li titfa’ nies fuq riċerka fejn m’għandekx informazzjoni.  Għalhekk huwa importanti li jkollna nies biżżejjed għaliex in-numru li għandna huwa limitat. Issa hemm żewġ toroq li wieħed jista’ jara; jew jgħid li nistgħu nibqgħu mmexxu kif aħna u nibqgħu mexjin biex nirreġistraw l-affarijiet, jew inkella ngħallmu nies apposta biex jagħmlu din il-biċċa xogħol.  

  ONOR. MARIO DE MARCO:  Tista’ tispjegali ftit il-proċess li jgħaddi minn meta tirċevu l-property form mill-Kurja sakemm tgħaddu biex tirreġistraw l-art?  

  IS-SUR JOSEPH SCHIRIHA:  Kif tiġi l-property form aħna ndaħħlu l-informazzjoni li jkun hemm fuq id-database, jiġifieri min qed iħallas, l-informazzjoni dwar it-tenant u kemm suppost iħallas.  Wara, jekk il-proprjeta’ tkun agrikola, issir pjanta min-naħa tagħna biex naraw kemm hu l-kejl ta’ l-art, issir il-correction form, tiġi approvata mill-control committee u wara tgħaddi għar-registration il-land registry.  Rigward proprjetajiet urbani, kif tiġi l-property form naraw il-kuntratti li jissottomettu min-naħa tal-Kurja, issir il-verification, naraw jekk humiex korretti jew le, meta ssir il-korrezzjoni u l-correction sheet jekk ikun hemm bżonn, naraw li l-valur jaqbel, issir il-pjanta u finalment issir ir-registration.

  ONOR. MARIO DE MARCO:  Hemm xi tasks li qed jagħmel il-Joint Office  u li forsi tissuġġerixxu li mhux neċessarjament ikompli jagħmilhom il-Joint Office imma jgħaddu għand id-Dipartiment ta’ l-Artijiet( 

  IL-PERIT JOHN SCIBERRAS:  Minn mindu l-Joint Office beda jifforma parti mit-taqsima proprjeta` tal-gvern, diversi xogħlijiet li qabel kienu jsiru qabel mill-Joint Office ġew assorbiti fid-Dipartiment ta’ l-Artijiet u fid-Diparitment Taqsima Proprjeta` tal-Gvern.  Per eżempju, xogħol legali, xogħol ta’ kuntratti u xogħol ta’ ħruġ ta’ tenders kollha ġew assorbiti miż-żewġ dipartimenti l-oħra.  Issa biex ikun ingħad kollox, irrid ngħid li filwaqt li l-Joint Office hemm 22 impjegat, la d-Dipartiment ta’ l-Artijiet u lanqas id-Dipartiment Taqsima Proprjeta` tal-Gvern m’huma qegħdin ħafna ’l bogħod minnu, jiġifieri forsi fit-Taqsima Proprjeta` tal-Gvern hemm 30 impjegat u fid-Dipartiment ta’ l-Artijiet hemm madwar 28 impjegat.  Qed ngħid dan biex ma naħsbux li hemm xi numru ta’ nies fid-Dipartiment ta’ l-Artijiet li nistgħu nittrasferixxu fil-Joint Office, għax fit-tliet dipartimenti għandi nuqqas sostanzjali ta’ nies u l-iktar li għandi nuqqas sostanzjali - allavolja morna għall-farming out fit-tliet dipartimenti – huwa f’dawk li huma nies tekniċi u nies legali.  

Fil-fatt l-ewwel exercise li kont għamilt jien kien li tfajt tliet dipartimenti f’taqsima waħda.  Hemm pero’ affarijiet oħra li jistgħu jsiru biex innaqqsu ftit mix-xogħol tal-Joint Office, imma li għadni ma nistax nagħmel huwa li ngħaqqad u nagħmel kollox f’reġisitru wieħed.  Dan għaliex id-Dipartiment ta’ l-Artijiet u d-Dipartiment Taqsima Proprjeta` tal-gvern qegħdin l-Auberge de Baviere u l-Joint Office qiegħed Sa Maison.  Naturalment ma tistax toqgħod ta’ kuljum tiġri bil-files ’l hawn u ’l hemm u allura bilfors trid tarma żewġ registries.  Sakemm jirnexxilna ndaħħlu dawn il-kirijiet kollha fil-computer database, li tkellimt dwaru qabel, bilfors irid ikollok cash office il-Joint Office.  Dawn huma affarijiet li qegħdin ippjanati li jsiru, pero` jisgħu jsiru biss meta t-tliet dipartimenti jingħaqdu fiżikament f’bini wieħed.  

  ONOR. MARIO DE MARCO:  Bħala ġbir ta’ kirjiet ta’ proprjetajiet li ġew reġistrati, dawn isiru mill-Joint Office(
  IL-PERIT JOHN SCIBERRAS:  Tal-proprjetajiet li ġew mingħand il-Knisja, iva.  

  ONOR. MARIO DE MARCO:  Jista’  forsi dan il-ġbir jibda jsir mingħand id-Dipartiment ta’ l-Artijiet as opposed to the Joint Office(
  IL-PERIT JOHN SCIBERRAS:  Kif għedt l-ewwel, malli nispiċċaw indaħħlu fid-database il-kirijiet tal-gvern li hemm Għawdex, the next step hija li nibdew indaħħlu fid-database il-kirijiet li għandu diġa` eżistenti l-Joint Office, imbagħad il-kirijiet jibdew isiru, jew b’ċekk dirett lid-Dipartiment ta’ l-Artijiet jew għand il-kunsilli lokali, kif isir fi proprjetajiet oħra tal-gvern.  Pero’ nerġa’ ngħid li s-section li qed tagħmel dawn tikkonsisti minn seba’ ħaddiema u barra dan ix-xogħol għandhom ukoll xogħol ieħor.  

  THE CHAIRMAN:  L-imgħaxijiet fuq il-bonds jitħallsu mill-Joint Office jew mil-Land Department(
  IL-PERIT JOHN SCIBERRAS:  Mill-Ministeru tal-Finanzi.  

  THE CHAIRMAN:  Xtaqt nagħmel l-aħħar mistoqsija.  Tistgħu intom tagħmlu xi suġġerimenti jew xi ħsibijiet biex jinbidlu xi affairjiet?  Jekk m’iniex sejjer żball il-Land Department se jiċċaqlaq mill-Auberge de Baviere, hux hekk?  

  IL-PERIT JOHN SCIBERRAS:  Ħriġna sejħa għall-offerti biex il-gvern ikun jista’ jikri 5,000 metru kwadru ta’ office space biex jakkomoda t-Taqsima Proprjeta` tal-Gvern.  F’dawn il-5,000 metru kwadru ħadna inkonsiderazzjoni li jkun hemm l-Uffiċċju Konġunt bħala parti mit-taqsima.  Il-ħsieb f’dawn l-aħħar sentejn li l-Uffiċċju Konġunt jiġi viċin il-Baviera dejjem kien hemm, tant li konna rriżervajna l-bini ta’ 90 Triq il-Punent biex dan ikun kantuniera ’l bogħod mill-Baviera u allura l-amalgamazzjoni totali tkun tista’ ssir.  Sfortunatament, dan il-bini għandu bżonn ħafna xogħlijiet xi jsiru fih u s’issa dan il-ħsieb tagħna għadu ma seħħx.  Tibqa’ pero’  l-fehma tagħna li huwa importanti li għallinqas, jekk ma jkunux fl-istess bini, għall-amministrazzjoni aħjar tal-proprjeta` tal-gvern, dawn għandhom ikunu f’binjiet viċin ħafna ta’ xulxin.  

  THE CHAIRMAN:  Nirringrazzjak.  Ma jidhirx li hemm iktar mistoqsijiet għalhekk il-laqgħa hija aġġornata għal data u b’aġenda li jiġu komunikati aktar tard.

Fit-8:07p.m. il-Kumitat aġġorna. 

